
游凌雲圖記
维基文库 � 免费全文 � CC BY-SA 4.0

游凌雲圖記

作者：劉大櫆　清

本作品收錄於《古文辭類纂》

知者樂水，仁者樂山，非山水之能娛人，而知者仁者之心，常有以寓乎此也。天子神聖，

天下無事，百僚庶司，咸稱厥職。乃以蒞政之餘暇，翛然自適于山岨水涯，所以播國家

之休風，鳴太平之盛事，施廣譽於無窮者也。

南方故山水之奧區，而巴蜀峨眉，尤爲怪偉奇絕。昔蘇子瞻浮雲軒冕，而願得出守漢嘉，

以爲凌雲之遊。古之傑魁之士，其縱恣倘佯而不可羈縻以事者，類如此與？

吾友盧君抱孫，以進士令蜀之洪雅，地小而僻，政簡而明，民安其俗，從容就理。於是

攜童幼，挈壺觴，逶迤而來，攀緣以登，坐於崇岡積石之間，超然遠矚。邈然澄思，飄

飄乎遺世之懷，浩浩乎如在三古以上，於時極樂。既歸里閒居，延請工畫事者，畫盧公

載酒遊凌雲也。

古今人不相及矣。昔之人所嘗有事者，今人未必能追步之也。乃子瞻之有志焉而未畢者，

至盧君而遂能見之行事，則夫盧君之施澤於民，其亦有類於古人之爲之邪？於是爲之記。

此清朝作品在全世界都属于公有领域，因为作者逝世已经超过100年，且作品于1931年1

月1日之前出版。

